
Umsögn Barnaheilla -  Save the Children á Íslandi um tillögu til þingsályktunar um bætta 
stjórnsýslu í umgengnismálum

Barnaheill -  Save the Children á Íslandi hafa fengið til umsagnar ofangreinda 
þingsályktunartillögu og þakka fyrir það.

Barnaheill styðja við markmið tillögunnar um að staðið verði við skuldbindingar 
samkvæmt Barnasáttmálanum hvað varðar umgengnis- og forsjármál og telja mikilvægt að 
bæta stjórnsýslu í umgengnis- og forsjármálum barna við foreldra sína.

Samtökin taka undir þau sjónarmið í greinargerð með þingsályktunartillögunni að 
mikilvægt sé að unnið sé að því setja reglur um hagsmunamat við undirbúning ákvarðana 
sem varða börn. Það er að mati Barnaheilla afar mikilvægt að slíkt mat fari alltaf fram áður 
en ákvarðanir eru teknar, innan stjórnsýslunnar sem annars staðar, um mikilvæga 
hagsmuni barna.

Barnaheill hvetja almennt til þess að málsmeðferð og stjórnsýsla í málum barna sem varða 
umgengni þeirra við foreldra sína verði bætt og málsmeðferðartími styttur til muna. Að 
mati Barnaheilla þarf að kanna markvisst og í samráði við hagsmunahópa; börn sem búa 
við það að eiga tvö heimili og foreldra í umræddri stöðu, hvaða leiðir eru færar og bestar 
til þess að stytta málsmeðferðartíma og til að ná bestu mögulegu niðurstöðu í hverju máli 
fyrir sig. Það væri til dæmis hægt að gera með þjónustukönnunum í formi spurningalista.

Samtökin hvetja til þess að biðlistum í sáttamiðlun verði eytt með öllum hugsanlegum 
ráðum í bráð, m.a. með því að foreldrum verði boðinn fjárhagslegur stuðningur ef með 
þarf, til að leita til sjálfstætt starfandi sáttamiðlara, ef biðtími hjá sýslumannsembættum 
er langur. Öll bið eftir þjónustu eða úrræðum, sem tafið getur að úr deilu leysist á milli 
foreldra getur verið skaðleg barni og valdið því auknu álagi, sem ríkið ber þá ábyrgð á og 
ætti að fyrirbyggja.

Samkvæmt upplýsingum sem Barnaheillum hafa verið veittar hefur sáttamiðlunarúrræðið 
gefið góða raun í stórum hluta þeirra mála sem komið hafa til afgreiðslu frá því að 
úrræðinu var komið á fót og því mikilvægt að hvetja áfram til þess að það úrræði verði 
nýtt, sem og sú ráðgjöf til foreldra sem veitt er hjá sýslumannsembættum.

Hugsanlega er þó þörf á að liðka fyrir því að foreldrar séu ekki skyldaðir til að taka þátt í 
sáttamiðlun ef augljóst þykir frá upphafi að of mikið beri í milli til að sátt geti náðst. Hvað 
sem því líður, þá er mikilvægast að mati Barnaheilla, að barnið sé alltaf í forgrunni og að 
allt sé gert til að flýta fyrir því að ágreiningur foreldra leysist og að barn þurfi ekki að búa

lengur en þyrfti, við þá spennu og streituástand sem ríkir þegar foreldrar deila um barnið 
eða umgengni við það. Ákvarðanir skulu teknar á grundvelli mats á því hvað talið er 
viðkomandi barni fyrir bestu.

Alltaf skyldi tryggja barni tækifæri til að fá að tjá sig um það sem því kann að þykja skipta 
máli fyrir afgreiðslu málsins, með samtali við ráðgjafa eða sáttamiðlara, þar sem þess yrði 
gætt að tillit yrði tekið til sjónarmiða barnsins við ákvarðanir um fyrirkomulag forsjár, 
lögheimilis og umgengni.

Barnaheill eru ekki sannfærð um að það sé rétta leiðin að fela dómsmálaráðherra að 
undirbúa lagabreytingar um viðkomandi málefni, því vænlegra er að mati samtakanna að 
gerð verði úttekt á stjórnsýslu forsjár- og umgengnismála, árangur undanfarinna ára 
metinn og niðurstöður svo nýttar til að bæta verklag í samvinnu við hagsmunahópa barna 
og foreldra, félagasamtaka sem starfa á málefnasviðinu, stofnana, sýslumannsembætta og 
aðra sem kunna að geta stutt við þróun jákvæðra stjórnsýsluhátta hjá 
sýslumannsembættum eða þar sem málum kann að vera best komið fyrir.

Barnaheill -  Save the Children á Íslandi hafa Barnasáttmálann að leiðarljósi í öllu sínu starfi 
og vinna að bættum hag allra barna.

